
Монгол Улсын Их Хурлын 2022 оны ээлжит бус чуулганы
Нийгмийн бодлогын байнгын хорооны 08 дугаар сарын 30-ны өдөр /Мягмар гараг/-ийн хуралдааны товч тэмдэглэл

Нийгмийн бодлогын байнгын хорооны дарга М.Оюунчимэг ирц, хэлэлцэх асуудлын дарааллыг танилцуулж, хуралдааныг даргалав. 
 

Ирвэл зохих 17 гишүүнээс 12 гишүүн хүрэлцэн ирж, 70.6 хувийн ирцтэйгээр хуралдаан 15 цаг 09 минутад Төрийн ордны “Үндсэн хууль” танхимд эхлэв. 
Чөлөөтэй: Д.Батлут, Д.Сарангэрэл, С.Чинзориг.
Нэг.Байнгын хорооны даргыг сонгох тухай 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн дарга Ц.Батбаатар, мөн хэлтсийн референт Б.Мажигсүрэн, Нийгмийн бодлогын байнгын хороо хариуцсан ахлах зөвлөх Б.Цогзолбаяр нар байлцав.

Улсын Их Хурлын гишүүн, Улсын Их Хурал дахь Монгол Ардын намын бүлгийн дэд дарга Х.Булгантуяа Улсын Их Хурлын гишүүн П.Анужинг Байнгын хорооны даргад нэр дэвшүүлж байгаа талаар танилцуулав. 


Танилцуулга болон нэр дэвшигчтэй холбогдуулан Улсын Их Хурлын гишүүн Б.Бейсен, Ж.Чинбүрэн, Ц.Мөнх-Оргил, Ц.Туваан нар үг хэлэв. 


Б.Баттөмөр: Нийгмийн бодлогын байнгын хорооны даргаар Улсын Их Хурлын гишүүн Пүрэв-Очирын Анужинг сонгохыг дэмжье гэсэн санал хураалт явуулъя.

Зөвшөөрсөн:
10

Татгалзсан:

  3

Бүгд:


13

76.9 хувийн саналаар дэмжигдлээ. 

Байнгын хорооноос гарах санал, дүгнэлтийг Улсын Их Хурлын гишүүн Ц.Идэрбат Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 15 цаг 21 минутад хэлэлцэж дуусав.
Байнгын хорооны хуралдаанаар 1 асуудал хэлэлцэв.

Хуралдаан 13 минут үргэлжилж, 17 гишүүнээс 14 гишүүн хүрэлцэн ирж, 82.3 хувийн ирцтэйгээр 15 цаг 22 минутад өндөрлөв. 

Ц.АЛТАН-ОД
МОНГОЛ УЛСЫН ИХ ХУРЛЫН 
2022 ОНЫ ЭЭЛЖИТ БУС ЧУУЛГАНЫ
НИЙГМИЙН БОДЛОГЫН БАЙНГЫН ХОРООНЫ

08 ДУГААР САРЫН 30-НЫ ӨДӨР /МЯГМАР ГАРАГ/-ИЙН

ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ

М.Оюунчимэг: Нийгмийн бодлогын байнгын хорооны хуралдаан эхэлснийг мэдэгдье. 
Ирц 70.6 хувьтай. Тийм учраас хуралдаан явуулах бүрэн бололцоотой байна. 
Ингээд хуралдаанд хүрэлцэн ирсэн Та бүхэнд баярлалаа. 
Өнөөдөр Нийгмийн бодлогын байнгын хорооны даргыг сонгох хуралдаантай байгаа. 
Хэлэлцэх асуудлын хувьд Байнгын хорооны даргыг сонгох тухай асуудал байгаа. Хэлэлцэх асуудалтай холбоотой өөр саналтай гишүүд байна уу? Алга байна. 
Ингээд Байнгын хорооны даргыг сонгох тухай асуудлыг хэлэлцье. 
Монгол Улсын Их Хурлын тухай хуулийн 26.3-т Байнгын хороог Улсын Их Хурлаас нэг жилийн хугацаагаар сонгосон дарга тэргүүлнэ. 26.4-д Байнгын хорооны даргыг Улсын Их Хуралд сонгогдон ажилласан туршлагыг нь харгалзан тухайн Байнгын хорооны гишүүдээс сонгох бөгөөд түүнийг улируулан сонгож болно гэж заасан байгаа. 
Ингээд Монгол Ардын Намын бүлгийн дэд дарга Х.Булгантуяаг микрофонд урьж байна. 
Х.Булгантуяа: Улсын Их Хурлын дэгийн тухай хуулийн 26.1.3-ыг үндэслэн Улсын Их Хурал дахь Монгол Ардын Намын бүлгээс Нийгмийн бодлогын байнгын хорооны даргад Эсүжин овогт Пүрэв-Очирын Анужинг нэр дэвшүүлж байна. 
Пүрэв-Очирын Анужин 1977 онд төрсөн. 44 настай. Нөхөр, 4 хүүхдийн хамт амьдардаг. Дипломатч. Олон улсын эрх зүйч мэргэжилтэй ийм хүн байгаа. 
М.Оюунчимэг: Байнгын хорооны даргыг сонгох тухай асуудалд өөр саналтай гишүүд байна уу? Алга байна. 
Нэр дэвшигчээс асуух асуулттай гишүүд байна уу? Алга байна. Байнгын хорооны болон нэгдсэн хуралдаанд гишүүд нэр дэвшигчээс асуулт асууж, үг хэлж болно гэдгийг манайхан мэдэж байгаа. 
Тэгвэл үг хэлэх гишүүд нэрсээ өгье. Ц.Мөнх-Оргил гишүүнээр тасаллаа. Ц.Туваан гишүүнээр. Б.Бейсен гишүүн. 
Б.Бейсен: Нэр дэвшиж байгаа Байнгын хорооны даргадаа ажлын амжилт хүсээд баяр хүргэе.

Яагаад гэвэл энэ Байнгын хороонд 3 эмч гишүүн байдаг. Ялангуяа эрүүл мэндийн салбартай холбоотой асуудлууд байж байгаа. 
Эрүүл мэндийн салбарын ажилчдын цалин гүйцэтгэлээр санхүүждэг. Нэмэгдсэн гээд ярьж байгаа. Бодит байдал дээр бас яг цалин нэмэгдээгүй. Тийм учраас та үндсэн сүлжээгээ хоёр дахин нэмүүлэх тал дээр анхаарч ажиллана уу гээд бас хүсэлт тавимаар байх юм. Яагаад гэвэл хот хөдөөд ер нь эмч, сувилагчдын дутагдал өсөж байна, ажлаас гарч байна. Ихэнх нь. Энд онцгой анхаарч ажиллах шаардлагатай байгаа. 
Нөгөө талаар эмийн асуудал байгаа. Бид энд суугаад эмийн талаар ярьж байгаа мөртлөө эмийн үнэ бол маш их нэмэгдсэн. Энэ дээр анхаарч ажиллаад. Хойд хөршид дайн болж байгаа. Урд хөршид КОВИД-ын байдалтай. Дахиж ханиад томууны үед ер нь дахиж дэгдэх аюул байгаа. Энэ дээр анхаарч ажиллах шаардлагатай. 
Гуравдугаарт, хувийн эмнэлгүүдийн эрүүл мэндийн даатгалын шалгуурыг бид өндөр тавьсан байна. Жишээлбэл, хөдөөний мэс заслын эмнэлгүүд дээр олгой хагалгаа бусад эрүүл мэндийн хагалгааг тавихгүйгээр зөвхөн гуравдугаар шатлал дээр хийгддэг уушгины буглаагийн хагалгаан дээр л юу тавьчихсан байх юм. Одоо энэ хот, хөдөөгийн бүх хувийн эмнэлгүүд чинь улсын эмнэлгийн ачааллыг хөнгөлж байгаа. 
Тийм учраас энэ шалгуур дээр нь анхаарч ажиллахгүй бол хаа байсан гуравдугаар шатлалын эмнэлэг дээр хийдэг эмнэлгүүдийн шалгуур тавьчихсан. Зарим эмчлэгдэж байгаа газар нь нэхэмжлэлийн дагуу юу гарч чадахгүй байгаа асуудлууд байж байгаа юм байна. Энэ дээр анхаарах шаардлагатай. 
Нөгөө талаар дөрөвдүгээрт оношилгооны аппаратын асуудал дээр ярихгүй бол хөдөөгийн эмнэлгүүд дээр одоо гүйцэтгэлээр санхүүжүүллээ гэхэд цус, шээс, биохими, ЭкГ, эхо энэ тав бол заавал байж байх ёстой. Гэтэл хөдөөгийн тэр эмнэлгүүд дээр одоогоор юу ч байхгүй. Ганц хоёр аппарат байж байна. Мэргэжилтэн дутагдалтай байна. Эмч нар нь дутагдалтай байна. Энэ дээр анхаарч ажиллах шаардлагатай гэдгээ хэлье. 
Анхаарал тавьсанд баярлалаа. 
М.Оюунчимэг: Баярлалаа. Ж.Чинбүрэн гишүүн.

Ж.Чинбүрэн: П.Анужин гишүүндээ амжилт хүсье. 
Бас энэ амаргүй том салбар. Зөвхөн эрүүл мэнд гэлтгүй бас нийгмийн асуудал гээд энэ хүнд цаг хэцүү энэ КОВИД-ын цар тахал дуусаагүй. Дараагийн хувилбар ч гарах эрсдэлтэй байгаа энэ үед Б.Бейсен гишүүний хэлдгээр уг нь бол эрүүл мэндийн салбарын санхүүжилтийн тогтолцоо бол их зөв голдрилдоо орсон боловч энэ өртгийн жинг их дараад, эмч ажилчдын цалинг нэмэх боломжгүй болгож байгаа зүйл бол эм, эмнэлгийн хэрэглэгдэхүүний үнийн хэт хөөрөгдөл, замбараагүй, энэ компаниудын бас дураараа хэд дахин нэмсэн зүйлтэй холбоотой. 
Тийм учраас манай Байнгын хороо энэ дээр онцгойлон анхаарч ажиллах ёстой. Ялангуяа Их Хурал дээр эмийн чанарыг шалгах түр хороо байгуулсан байгаа. Энэ түр хороо энэ Байнгын хороотойгоо цуг ажиллаж энэ өртгийн жинг бодитой болгох асуудлыг нэгт тавих ёстой. 
Хоёрт, бид эрүүл мэндийн салбарт нэг тулгамдаж байгаа асуудал бол цахимжилтын асуудал үнэхээр хоцорсон яваа. Бид Инновац, цахим бодлогын байнгын хорооноос Дэлхийн банкнаас санхүүжүүлсэн төслийг явуулсан боловч одоо хүртэл үр дүндээ хүрээгүй. Иргэн бүр цахимжсан карттай болж чадаагүй энэ тэр гээд асуудлууд их байна. 
Тийм учраас байнгын хороо энэ дээр нэлээн идэвх чармайлттай ажиллах ёстой. 
Тэгээд бид таны ажилд нэмэр болж, ялангуяа эрүүл мэндийн салбарын бие даасан тогтолцоо, энэ эмнэлгүүдийн автономит байдлыг бий болгох асуудал дээр бид онцгой олон олон удаа шаардаж байгаа боловч одоо хүртэл хэрэгжиж чадахгүй байгаа зүйл байгаад байгаа юм. Энэ одоо ямар ашиг сонирхол байдгийг мэдэхгүй. 
Тийм учраас энэ дээр анхаараасай. Тэгээд бүгдээрээ энэ цөөхөн бага хугацаанд иргэдээ бид урт наслуулж чанартай амьдруулахын төлөө хичээж зүтгэж ажиллах ёстой юм. Тэгээд танд амжилт хүсье.

М.Оюунчимэг: Ц.Мөнх-Оргил гишүүний микрофоныг өгье. 
Ц.Мөнх-Оргил: Баярлалаа. П.Анужин гишүүнд амжилт хүсэж байна. Тэгээд хамтарч сайхан ажиллана. 
Сая Б.Бейсен гишүүн, Ж.Чинбүрэн гишүүн нар их чухал саналууд хэллээ шүү дээ. Тийм ээ. 
Тэгээд энэ эрүүл мэндийн асуудлаар энэ эмч гишүүдтэйгээ сайн зөвлөлдөж зөвлөгөөнийг нь авч байгаарай гэж зөвлөх гэсэн юм. Би үг авсан нь гол нь энд хувиасаа болоод Байнгын хорооныхоо гишүүдийн нэрийн өмнөөс М.Оюунчимэг гишүүндээ баярлалаа. Талархлаа. /алга ташив/

Та манай Байнгын хороог байнгын хороог сайн удирдаж хичээл зүтгэл гаргаж, олон том том хуулиудыг Байнгын хороогоороо батлуулж, тэрийгээ тайлбарлаж үр дүнтэй ажиллалаа. 
Та танд баяр хүргэе. 
Ер нь Байнгын хорооны дарга гэдэг бол бас хэцүү ажил шүү дээ. Тэгээд энэ ажлыг сайн хийсэнд их баяртай байгаа. Тэгээд П.Анужин гишүүн одоо яг М.Оюунчимэг гишүүний энэ түвшинд хүрч, өндөр босгод хүрч ажиллана гэдэгт итгэж найдаж байна. Баярлалаа. 
М.Оюунчимэг: Ц.Мөнх-Оргил гишүүндээ их баярлалаа. Ц.Туваан гишүүн. 

Ц.Туваан: Тэгээд амжилт хүсье. Манай Байнгын хороо бол маш өндөр ачаалалтай ажилладаг, маш том салбар хариуцаж ажилладаг. 
Тэр дундаа энэ эрүүл мэндийн салбар байгаа. Тэгээд эрүүл мэндийн салбар дээр бид хуучин Эрүүл мэндийн яам гээд энэ салбар ер нь Засгийн газрын яамдыг байр эзлүүлэх юм бол хамгийн сүүлд нь, одоо сүүл мушгиж явдаг байсан бол одоо Засгийн газрын бодлогын түвшинд орж ирж байгаа. 
Тэгэхээр энэ бодлогыг улам дэмжиж ажиллах ёстой бүтэц бол манай Нийгмийн бодлогын байнгын хороо.

Монгол Улс парламентын засаглалтай. Парламент дотор байгаа бүтэц нь бол Байнгын хороо. Тэгэхээр энэ Байнгын хорооны ажиллагаа, шийдвэр бол маш чухал байх ёстой. 
Тэгээд өмнө нь гаргасан эрүүл мэндийн энэ бодлогын өөрчлөлтөө бид нар улам гүнзгийрүүлж, алдааг нь засаж ингэж явах шаардлагатай. Тухайлах юм бол одоо дунд ба анхан шатан дээр хууль хэрэгжих байдал, дүрэм журам, хэрэгжих байдал бол маш сул байгаа. Цаас, бичиг баримт гараад байдаг. Энэ нь ерөөсөө ингээд хэрэгжиж өгөхгүй байна. 

Дээрээс нь бас энэ эрүүл мэндийн салбарын нийт ажилчдын нийгмийн асуудал гэж маш том асуудал байгаа. Одоо бид нар сая КОВИД-ын үед жинхэнэ элгээрээ мөлхлөө л зүтгэлээ. Тэгээд ард нь бас ядарсан байна. Дээрээс нь цалин нь хүрэхгүй. Нийгмийн асуудал нэлээн хүнд байгаа. Ийм асуудал байна. 
Дараагийн нэг том салбар нь болохоор энэ нийгмийн шинж чанартай асуудлууд байгаа. Тэгэхээр энэ дээр иргэдийн орлого амьжиргаатай холбоотой тэтгэвэр, тэтгэмжийн асуудал байгаа. Тэгэхээр энэ дээр өнгөрсөн Байнгын хорооны хугацааны үед нийгмийн бодлогын багц хуулиуд орж ирээд ерөнхий хууль, дагалдах багц хуулиуд орж ирээд буцаагаад Засгийн газар татаад авчихсан. Энэ намар орж ирэх байх. Тэгээд энэ дээр нэлээн анхаарч ажиллахгүй бол энэ инфляц, үнийн хөөрөгдөл чинь эргээд энэ авч байгаа хэдхэн төгрөгийг нь залгичихаад байгаа учраас иргэдийн амьдрал өдрөөс өдөрт муудаад байна. Тэгэхээр энэ дээр зайлшгүй манай Байнгын хороо л ажиллах ёстой. 
Тэгээд дээрээс нь Улсын Их Хурлын 10 гишүүн санаачлаад энэ төрөөс олгох, урамшууллаас эрүүл мэнд, нийгмийн даатгалын шимтгэлийг суутган тооцох гээд хуулийн төсөл ингээд орж ирчихсэн явж байгаа. Тэгээд үүнийг бас хэдүүлээ ер нь явуулах нь маш их ач холбогдолтой. 
Яагаад гэхээр энэ дээр төрөөс ямар нэгэн мөнгө гарахгүй. Дээрээс нь тэр иргэд маань нийгмийн даатгал, эрүүл мэндийн даатгалын шимтгэл төлөөгүй гэдэг байдлаар энэ төрийн үйлчилгээг авч чадахгүй үлддэг энэ байдал газар аваад байгаа юм. 
Одоо эрүүл мэндийн даатгал төлөөгүй хүн ямар нэгэн байдлаар эрүүл мэндийн үйлчилгээ авах боломж маш хязгаарлагдмал болсон. Шинэ хуулийн орчин дээр. Тэгэхээр үүнийг өндөр хувьтай хамруулах асуудал байгаа. 
Тэгэхээр энэ дээр энэ хууль бол нэлээн чухал жин дарна гэж ингэж бодож байгаа. Тэгээд мөн нийгмийн даатгал дээр ч гэсэн ялангуяа хөдөө орон нутаг, хувиараа хөдөлмөр эрхлэгчид, малчид 20 орчим хувьтай л хамрагдалтай байгаа. 
Тэгэхээр үүнийг тэр авдаг урамшууллаас нь авах аргачлалыг нь хуульчлаад өгчихвөл бас их амар болоод энэ хувь нэмэгдэнэ гэж ингэж харж байгаа. Тэгээд олон ажил байгаа. Хамтдаа сайхан ажиллана. 
Мөн дашрамд хэлэхэд манай Нийгмийн бодлогын байнгын хороог удирдаж ажилласан М.Оюунчимэг даргадаа сайхан сайн хамтарч ажилласан. Тэгээд дараагийнх нь ажилд нь өндрөөс өндөр амжилт хүсье. Баярлалаа. 
М.Оюунчимэг: Баярлалаа. Гишүүд үг хэлж дууслаа.

Одоо санал хураалт явуулъя. Пүрэв-Очирын Анужин гишүүнийг Нийгмийн бодлогын байнгын хорооны даргад дэмжиж байна гэсэн горимоор санал хураалт. Санал хураалт.

10-аас 3. 76.9 хувийн саналаар П.Анужин гишүүн Нийгмийн бодлогын байнгын хорооны даргад дэмжигдлээ. 
Үүгээрээ Нийгмийн бодлогын байнгын хорооны санал, дүгнэлтийг хэн уншиж танилцуулах вэ? Ц.Идэрбат гишүүн унших уу? Ц.Идэрбат гишүүн уншья гээд түрүүн тэгчихлээ. Уучлаарай. Ц.Идэрбат гишүүн уншина. 
Гишүүддээ их баярлалаа. Амжилт хүсье. Үүгээр Нийгмийн бодлогын байнгын хорооны өнөөдрийн хуралдаан дууслаа.

